
Xülasə. Məqalə uşaqların erkən yaş dövründə inkişafı və onların təliminin təşkili məsələlərindən bəhs 

edir. Erkən yaş dövründə uşaqların təliminin təşkil olunmasının xüsusiyyətləri, prinsip və metodları mü-

əlliflər tərəfindən tədqiqata cəlb olunmuşdur. Mühüm bir tədqiqatın nəticəsi kimi özünü göstərən məqalə 

məktəbəqədər təhsil müəssisələrində fəaliyyət göstərən əməkdaşlar üçün çox faydalıdır. Xüsusilə erkən yaş 

dövründə uşaq inkişafı, sensor qabiliyyətlər, motorikanın inkişafı xüsusilə araşdırılmış, uşaqların təlimi üçün 

vacib olan nüanslar qeyd edilmişdir. Təlim zamanı tətbiq olunan metodlar, oyunlar, inkişafetdirici tapşırıq-

ların əhəmiyyəti məqalədə diqqətə çatdırılmışdır. 

Резюме. Статья рассматривает развитие детей в раннем возрасте и организацию их обучения. 

Особенности, принципы и методы организации обучения детей в раннем возрасте привлечены авто-

рами к исследованию. Статья, являющаяся результатом важного исследования, очень полезна для 

сотрудников, работающих в дошкольном образовании. Особенно в раннем возрасте изучались детс-

кое развитие, сенсорные способности, двигательное развитие, отмечались нюансы, важные для обу-

чения детей. В статье подчеркнута важность применяемых в обучении методов, игр и развивающих 

задач. 

Summary. The article describes the development of children at an early age and the organization of 

their education. The characteristics, principles and methods of organizing early childhood education are 

involved in the study by the authors. This article, which is the result of important research, is very useful for 

employees who working in early childhood education. Especially at an early age, children's development, 

sensory abilities, motor development have been studied, nuances important for the learning of children have 

been noted. The article emphasizes the importance of the methods, games and developmental tasks used in 

the training. 

Erkən uşaqlıq dövrü inkişafı (EUDİ) ana-

dan olandan məktəbə gedənə qədər nitq, dil, 

böyük və kiçik motorika, sosial və emosional 

inkişaf sahələrində vərdiş və bacarıqların əldə 

olunmasından ibarət fasiləsiz prosesdir. Bu ba-

carıqların hamısı bizim düşünməyimizə, prob-

lemləri həll etməyimizə, ünsiyyət qurmağımıza, 

emosiyalarımızı ifadə etməyimizə və əlaqələr 

qurmağımıza kömək edir. 

Erkən uşaqlıq dövrü inkişafının məqsədi 

bütün azyaşlı uşaqların öz inkişaf potensialları-

na nail olmasıdır. Buna iki faktor vasitəsilə 

imkan yaradılır: 

• Anadan olandan məktəbə gedənədək

bütün azyaşlı uşaqların onların inkişaf ehtiyacla-

rını qarşılayan yüksək keyfiyyətli əsas sağlam-

lıq, qidalanma, müdafiə və erkən təlim xidmət-

lərinə bərabər çıxış imkanına malik olması;  

• Valideynlərə və uşaqlara qayğı göstərən

digər şəxslərə dəstəyin göstərilməsi və onların 

öz kiçik uşaqlarını məsuliyyətli qayğı və pozitiv 

valideyn tərbiyəsi ilə təmin etməsi (11). 

Erkən uşaqlıq dövrü bir yaşdan üç yaşa 

qədər olan dövrü əhatə edir. 

Bu dövrdə əşyavi-manipulyativ fəaliyyət 

aparıcı fəaliyyət olur. Bu zaman bir növ xüsusi 

əşyavi fəaliyyətə keçid baş verir. Eyni zamanda 

uşağın böyüklərlə verbal ünsiyyət forması inki-

şaf edir. Aparılmış tədqiqatlar göstərmişdir ki, 

bu dövrdə uşaqlar nitqdən təfəkkür aləti kimi 

deyil, insanlarla birgə fəaliyyət zamanı əmək-

daşlığı təmin etmək üçün əlaqə vasitəsi kimi is-

tifadə edirlər.  

Erkən yaş dövrü - insana xas olan bütün 

psixofizioloji proseslərin çevik formalaşması 

dövrüdür. Vaxtında başlanmış və erkən yaşlı 

uşaqların düzgün həyata keçirilən tərbiyəsi onla-

rın hərtərəfli inkişafı vacib şərtdir. Həyatının ilk 

iki il üçün uşaqların fiziki və əsəbi-psixi inkişa-

fının sürətli tempi xarakterikdir. Bu dövrdə uşa-

ğın boyu və (xüsusilə ilk ilində) çəkisi sürətlə 

artır, orqanizmin bütün funksiyaları sürətlə in-

kişaf edir. Bir yaşın sonuna uşaq müstəqil yeri-

məyi öyrənir. 

Erkən yaş dövründə uşaqlarda təməli qo-

yulmuş bacarıqlarda sonradan müsbət irəliləyiş-

lər özünü göstərir. İnkişafın proqressiv forması-

nın əldə edilməsi üçün uşaqların təlimə başladı-

ğı ilk anlardan düzgün istiqamət seçmək vacib-

dir. Təhsilə marağın, öyrənmə həvəsinin məhz 

uşaqların erkən yaş dövrlərində təməli qoyulur, 

böyük məktəbəqədər yaş dövründə əsas cizgilər 

formalaşdırılır və ümumi təhsil pilləsində lazım 

olan inkişaf tendensiyası əldə edilir (12). 

Məktəbəqədər təhsil müəssisələrində apa-

rılan işlər elə həyata keçirilməlidir ki, uşaqların 

təlim və inkişafını stimullaşdırsın və ya onlar tə-

limə etirazını bildirsin. Təlim mühiti açıq, 

məzmun baxımından zəngin və cazibədar olma-

lıdır. Məktəbəqədər təhsil, yaradıcılıq və təlim 

zövqünü təşviq etməli, həmçinin diqqət mərkə-

zində olmağı və uşağın öyrənmə, yeni təcrübə, 

bilik və bacarıqlar alması ilə maraqlanmasını 

gücləndirməlidir. Məktəbəqədər təhsil müəssi-

səsi uşaqların özləri və ətraf aləm haqqında an-

layışlarını inkişaf etdirmələrinə kömək etməli-

dir. Tədqiqetmə, maraq və öyrənmə arzusu 

məktəbəqədər fəaliyyətin əsaslarını təşkil etmə-

lidir. Bunlar uşağın təcrübələri, maraq, ehtiyac 

və fikirlərinə əsaslanmalıdır.  

Erkən yaş dövrünü mütəxəssislər uşaq 

inkişafında çox məhsuldar dövr kimi qiymətlən-

dirirlər. Bu yaş dövründə uşaqlarda intellektual 

və yaradıcı bacarıqlar formalaşmağa başlayır. 

Elmi araşdırmalar göstərir ki, bu dövrdə uşağın 

inkişafı illərə, aylara görə deyil, həftələr və hətta 

günlərə görə nəzərə alınır. Həyatın ilk 3 ilində 

şəxsiyyətin emosional və intellektual sferasının 

inkişafının böyük bir qisminin təməli qoyulur. 

Psixoloqlara görə, yaradıcı inkişafın ən yüksək 

potensialı 2 yaşdan 3 yaşadəkdir.  

Erkən yaş dövründə uşaq inkişafı hiss 

edilə biləcək qədər əhəmiyyətli bir yol keçir. 

Uşaq ilkin olaraq ətraf aləmi qavramağa başla-

yır, ətrafdakı əşyaların adlarını öyrənir, onların 

əhəmiyyətini anlayır, ünsiyyət qurmağı, danış-

mağı və istəyini ifadə etməyi öyrənir. Məhz hə-

yatının ilk illərində uşağın insanlara, özünə, ət-

rafa münasibətinin bünövrəsi qoyulur.  

Bu dövrdə nitqin inkişafı ilə bağlı olaraq 

əyani-əməli təfəkkür inkişaf etməyə başlayır. 

Nitqin inkişafı və verbal ünsiyyət yaransa da, 

uşaqların təfəkkürləri müəyyən hərəkətlərlə 

daha çox bağlı olub, bu hərəkətlərdə təzahür 

edir. Bu dövrdə uşaqların fikri fəaliyyəti əsasən 

konkret cisim və hadisələrlə bağlı olur. Körpəlik 

yaş dövründə böyüklərlə ünsiyyət mühüm rol 

oynayır. Ünsiyyət daxilində uşaq özünü və is-

təklərini, emosiyalarını ifadə etməyi öyrənir. 

Söz siqnalları uşağın diqqətinin müəyyən ob-

yektə yönəlməsinə, qeyri-ixtiyari diqqətin da-

vamlılığına və dəqiqliyinə əsaslı təsir göstərir. 

Erkən uşaqlıq yaşı dövründə uşaqlarda hə-

rəki vərdişlər, xüsusilə əlin və ayağın mürəkkəb, 

tənzimlənmiş hərəkətləri sürətlə formalaşır. Bu 

cür hərəkətlər sonralar uşağın idrak və əqli qabi-

liyyətlərinin yaranmasında olduqca mühüm rol 

oynayır. Bir il ərzində uşaq oturmağı, iməklə-

məyi, ayaq üstə durmağı və nəhayət böyüklərin 

köməyi ilə yeriməyi öyrənir. Bütün bunların sa-

yəsində uşağın ətraf aləm haqqında müvafiq 

məlumatlar əldə etməsi asanlaşır. Nəticədə kör-

pədə xarici aləm haqqında təsəvvürlər formalaş-

mağa başlayır. Körpəlik dövründə uşaqda tem-

peratur, lamisə, görmə, iybilmə və dadbilmə 

duyğuları kompleks şəkildə inkişaf etməyə baş-

layır. Bu, körpədə qavrayışın inkişafına imkan 

verir. Yeni doğulmuş uşaq gözü ilə obyektləri 

izləyə bilsə də hələ iki-dörd aya qədər onun gör-

məsi nisbətən zəif olur. İkinci aydan başlayaraq 

uşaqda sadə rəngləri fərqləndirmək qabiliyyəti 

özünü göstərməyə başlayır. İki-üç aylıq körpə 

anasının gülümsəməsinə özünün gülümsəməsi 

və hərəkətlərinin ümumi fəallaşması ilə reaksiya 

verir. Bu canlanma kompleksi adlanır. Psixoloq-

lar belə bir qənaətə gəlmişlər ki, yaşlıların uşaq-

la intensiv emosional ünsiyyəti uşağın psixi in-

kişafına müsbət təsir etdiyi halda, laqeyd, ürək-

dən gəlməyən ünsiyyət isə canlanma kompleksi-

nin inkişafına mane olur və ümumi psixi inkişafı 

ləngidə bilir (12). 

Erkən məktəbəqədər dövr inkişaf və təlim 

üçün böyük imkanlar vaxtıdır. Bu zaman uşaq-

lar səmimi münasibətlər, müzakirələr, tədqiqat 

və oyunlar vasitəsilə öyrənirlər. Onlar dili, on-

dan necə və nə vaxt istifadə etməyi öyrənirlər; 

kiçik uşaqlar başqaları və ətraf mühit ilə qarşı-

lıqlı fəaliyyətdə öyrənirlər. Onlar da böyük 

uşaqlar kimi özləri barədə qərarlar qəbul etmək, 

onlar haqqında yaradıcı və təşəbbüskar olmağı 

öyrənirlər. 

Həyatının ilkin illərində uşağın inkişafı ilə 

əlaqədar onun idrak fəallığı idraki fəaliyyətə get-

dikcə daha çox yaxınlaşır. Məktəbəqədər dövrdə 

uşaqlarda dünyanın bütün sonrakı həyatı boyunca 

təkmilləşdiriləcək ilkin elementar obrazı yaranır. 

Məktəbəqədər yaşlı uşağın böyüklərin təsiri ilə 

şərtləndirilmiş inkişaf və özünü inkişaf etdirmə 

prosesi çox sıx qarşılıqlı əlaqəlidir. 

Erkən yaşlı uşağın həyatında hissi (sensor) 

təcrübənin əhəmiyyəti böyükdür. Sensor inkişaf 

uşaqlarda duyğu proseslərinin, ətraf aləmin əşya 

və hadisələri haqqında təsəvvürlərin inkişafıdır. 

Uşaq dünyaya hazır hiss orqanları ilə göz açır. 

Onun gözü, qulağı, dərisi həssasdır. Bu ətraf 

aləmin dərk edilməsi üçün zəmin yaradır. Erkən 

yaşlı uşaqların sensor inkişafı-onun qavraması-

nın inkişafı və əşyaların xarici xüsusiyyətləri: 

onların forma, rəng, həcm, məkanda yerləşməsi, 

eyni zamanda qoxu, dad və s. barədə təsəvvürlə-

rin formalaşdırılmasıdır. Sensor inkişafın tam 

aparılması üçün sensor tərbiyə işi məqsədyönlü 

təşkil olunmalıdır. 

Körpəlik dövründə uşaqlarla təlimim təş-

kili məsələlərinə onların yaş və fiziki xüsusiy-

yətlərini nəzərə alaraq, xüsusi diqqət yetirmək 

lazımdır. Əvvəlcə həyatın ikinci ilində yaşayan 

uşaqlar üçün təşkil edilən oyun və fəaliyyətlərin 

didaktik müddəalarına nəzər yetirək. Didaktik 

oyun və məşğələlər planauyğun planlaşdırılaraq, 

həyata keçirilirsə, o zaman müsbət nəticələr 

verir.  

Körpəlik yaş qruplarında uşaqlarla oyun-

məşğələlərin təşkilinin əsas prinsipləri aşağıda-

kılardır: 

1. Uşaqların yetkin həyata hazırlamaq 

üçün ən yaxşı yol onlara ehtiyacı olanların veril-

məsi; 

2. Uşaqların idraki, fiziki, psixi və mənəvi 

cəhətdən sağlamlığının təmin edilməsi; 

3. Oyun-məşğələlərin inteqrativ şəkildə 

öyrədilməsi; 

4. Uşaqlara məsuliyyətli, səhvlərini sər-

bəst şəkildə anlamağa, qərarlar verməyə və se-

çimlər etməyə imkan yaradılması; 

5. Uşaqların inkişafının izlənilməsi və qiy-

mətləndirilməsi; 

6. Uşaqların öyrənməsi üçün materiallar 

və bacarıqların yaşamüvafiq olması; 

7. Uşaqlar nə edə bilməsi (və ya edə bil-

mədikləri şeylər) uşağın təhsilinin başlanğıc 

nöqtəsi olması; 

8. Əməkdaşlığın (həm böyüklər, həm də 

uşaqlarla) böyük əhəmiyyətə malik olması; 

10. Keyfiyyətli təhsil üç şeydən (uşaq, 

məzmun və uşağın inkişaf etdiyi və öyrəndiyi 

inkişafetdirici mühitin zəruriliyi) ibarət olması. 

Körpəlik dövründə uşaqların hər bir dav-

ranışını, irəliləmə və geriləməsini diqqət mərkə-

zində saxlamaq vacibdir. Bunun üçün müəllim-

tərbiyəçi özü üçün xüsusi müşahidə cədvəlləri 

və qrupda olan hər bir uşağa uyğun qrafa tərtib 

edə bilər. Burada hər bir uşağın inkişaf istiqa-

məti özünəməxsus şəkildə qeyd olunmalı və in-

kişaf izlənilməlidir. Bu yaşda nəzərdən qaçan 

problem, nöqsan və qüsurlar uşağın sonrakı yaş 

mərhələlərində ciddi narahatlıqlara yol aça bilər. 

Məktəbəqədər yaşlı uşaqların fəaliyyətinin 

böyük bir hissəsini onların sevimli məşğuliyyəti 

olan oyun təşkil edir. Oyun uşağın mənasız 

məşğuliyyət növü olmayıb hər elementi ilə onla-

rı öyrədən və inkişaf etdirən bir fəaliyyət növü-

dür. Əslində oyun məktəbəqədər yaşlı uşaqların 

aparıcı fəaliyyətidir. Bu o deməkdir ki, bu yaş 

dövründə uşaqların inkişafı üçün məhz oyun va-

cibdir. Oyunun uşaqlara inkişafetdirici təsiri bö-

yüklərin iştirakı olmadan mümkün deyil. Vali-

deynlər uşaqların oyunlarına qatılmaqla həm on-

ların sevimli oyun yoldaşları, həm də bilavasitə 

müəllimləri rolunda çıxış edirlər. Uşaq nə qədər 

kiçik olursa, valideyndən oyun prosesinə qoşul-

mağı daha çox tələb edir. Valideynlərin oyun 

prosesi zamanı diqqətli olmaları, öyrədici və ya-

radıcı məqamları yaxşı istifadə etmələri vacib-

dir. Uşaqlar üçün əyləncə xarakteri daşıyan 

oyun, böyüklər üçün öyrətmə vasitəsi kimi çıxış 

edir. 

Uşaqlar gündəlik həyatdan ətrafdakı in-

sanları təqlid etməklə səhnəciklər yaradır. Bun-

lardan bəhs edən oyun içində öz oyunlarına 

daxil etmək qabiliyyətini inkişaf etdirdiyi üçün 

bacarıqları inkişaf edir. Onlar böyüdükcə təsəv-

vür etmək qabiliyyəti oyunların təbiətinə təsir 

göstərir. Onların oyunları getdikcə daha mürək-

kəb olur və yaradılmış hekayələr daha çox sim-

vol və epizodları əhatə edir. Yaradıcı oyunu in-

kişaf etdirir, çünki onlar müşahidə etdiklərini öz 

oyunlarına daxil edə bilirlər. Fantaziya oyunu 

uşaqların yaradıcılığı və təxəyyülünə kömək 

edir, onları həvəsləndirir. 

Fikrimizcə, erkən yaş dövrü və eləcə də 

ümumilikdə məktəbəqədər yaş dövründə uşaq-

larda əsas diqqəti onların öz sevdikləri və məc-

buriyyət olmadan həyata keçirdikləri fəaliyyət 

növünə yönəltmək lazımdır. Uşaq nə qədər sev-

diyi fəaliyyət növü ilə məşğul olarsa, bir o qədər 

azad və məsuliyyətli böyüyər. Uşaqları bu cür 

böyüməsinə evdə valideynlər, məktəbəqədər 

təhsil müəssisəsində isə tərbiyəçi-müəllimlər 

məsuldurlar. Uşağı bezdirmədən əməyi sevdir-

mək, təlimi sevdirmək, eləcə də onlarda tərbiyə-

nin müxtəlif elementlərini formalaşdırmaq gü-

nümüzün vacib tələbidir. 

Uşaqların inkişafı və təlimi məqsədilə 

təşkil edilmiş pedaqoji prosesdə təlim metodları 

və bu metodlardan istifadənin xüsusiyyətləri 

oyun xarakterinə malik olduğundan, oyun texni-

kalarını istifadə etməklə, didaktik oyun-dramati-

zasiya şəklində aparılır. Pedaqoq tərəfindən fəal 

şəkildə təşkil olunan təlim prosesi izahat, mü-

şahidə, birgə fəaliyyət metodu, uşaqlara verilən 

suallar səmərəli bir metoddur. Beləliklə, didak-

tik prinsiplərə əsaslanmaq və tərbiyəçi-müəllim 

tərəfindən təlim metodlarının düzgün seçilməsi 

hər bir uşağın hərtərəfli inkişafını təmin edir, 

həm də uşaqların ilkin bilik və bacarıqlara yiyə-

lənmələrini təmin edir. 
Problemin aktuallığı. Məktəbəqədər yaş 

dövrü uşağın ilkin inkişafının ilk pilləsi olduğundan 

bu sahəyə həsr edilmiş bütün tədqiqat və elmi araş-

dırmalar xüsusi aktuallıq kəsb edir. Məktəbəqədər 

yaş dövründə, xüsusilə də erkən yaş dövründə uşaq-

ların inkişafının və təlim əməyinin düzgün əsaslarda 

qurulması, uşağın gələcək həyatının yönəlişliyinin 

təmin olunmasında mühüm əhəmiyyətə malikdir. 

Problemin yeniliyi. Məktəbəqədər təhsil mü-

əssisələrində erkən məktəbəqədər yaşlı uşaqların 

təlim sistemində yeni oyun və məşğələlər vasitəsilə 

təlimin daha optimal təşkil edilməsidir. 

Problemin praktik əhəmiyyəti. Məqalə 

praktik cəhətdən məktəbəqədər təhsil sahəsində 

məşğul olan bütün mütəxəssislər, eləcə də valideyn-

lər üçün əhəmiyyətlidir. Məqalədə uşaqların inkişafı 

və onların təlim və oyun fəaliyyəti ilə əlaqədar veril-

miş göstərişləri izləyərək, müasir dövrdə təhsil siste-

minin qayəsini təşkil edən şəxsiyyətyönlülük prinsi-

pinin tələblərinə əməl etmək olar. Məqalədən uşaq-

ların tərbiyə və təlimi ilə məşğul olan hər kəs və va-

lideynlər faydalana bilərlər. 

